
পাতখানি আনিলন্ত থৈবাক লাগিয়া।

কৰ্ত্তনে চুৰ্ছিলা লাও বাকলি গুছায়া॥৬॥

চুঞ্ছি চুঞ্ছি লাও বুক থৈলা পাত ভৰি।

বুঢ়া আতা আসিলা নদীত স্নান কৰি॥

মাধৱে বোলন্ত আতা লাও ভুঞ্জিয়োক।

কৈত পাইলা ইটো লাও বাপু কহিয়োক॥৭॥

মাধৱে বোলন্ত এৰা-ভিটা লগি গৈলোঁ।

এহি লাও গুটি মই বিচাৰি আনিলো॥

বুঢ়া আতা বুলিলন্ত আবে কি কৰিবোঁ।

চোবাইবে নপাৰোঁ লাও কিমতে ভুঞ্জিবো॥৮॥

শুনিয়া মাধৱদেৱে বুলিলন্ত ৰাণী।

ভুঞ্জিয়োক কৰ্ত্তনে চুঞ্ছিছোঁ লাওখানি॥

হাঁসি বুঢ়া আতা বোলে মাধৱক চাই।

মোতো কৰি বুদ্ধি তোৰ অধিক বোপাই॥৯॥

এহি বুলি মহাৰঙ্গে লাও ভুঞ্জিলন্ত।

ক্ষুধা তৃষা গুছি মহা সুস্থ যে ভৈলন্ত॥

বুকৰ ভিতৰ লাও চুঞ্ছিলা সমস্ত।

আছে লাও ডোখৰে পিঠি ভাগ যত॥১০॥

স্নান কৰি নদীত মাধৱে তাঙ্ক খাইলা।

অনন্তৰে পিতা পুত্ৰে নিজ থান পাইলা॥

তাসম্বাকে বাট চাই গোঁসানী আছন্ত।

কুটুম্বৰ স্থানে যাই বস্তু আনিবন্ত॥১১॥

দেখিলন্ত শুদা হাতে আসিলন্ত দুই।

